
PARLAMENT DE CATALUNYA





Acord de la Mesa del Parlament pel qual s’aprova la versió en occità (aranès) de la Llei 10/2017, del 27 de juny, de les voluntats digitals i de modificació dels llibres segon i quart del Codi civil de Catalunya
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 10 d’octubre de 2017, ha aprovat la versió en occità, en varietat aranesa, de la Llei 10/2017, del 27 de juny, de les voluntats digitals i de modificació dels llibres segon i quart del Codi civil de Catalunya, aprovada pel Ple del Parlament en la sessió tinguda el dia 14 de juny de 2017  i publicada en el Butlletí Oficial del Parlament de Catalunya número 443, del 19 de juny de 2017, i en el Diari Oficial de la Generalitat de Catalunya número 7401, del 29 de juny de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 10 d’octubre de 2017
El secretari segon
         La presidenta

David Pérez Ibáñez
Carme Forcadell i Lluís

Acòrd dera Mesa deth Parlament peth quau s’apròve era version en occitan (aranés) dera Lei 10/2017, des volontats digitaus e de modificacion des libres dusau e quatau deth Còdi civiu de Catalonha
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 10 d’octobre de 2017, a aprovat era version en occitan, en varietat aranesa, dera Lei 10/2017, des volontats digitaus e de modificacion des libres dusau e quatau deth Còdi civiu de Catalonha,  aprovada peth Plen deth Parlament ena session aguda eth dia 14 de junh de 2017 e publicada en Butlletí Oficial del Parlament de Catalunya numèro 443, deth 19 de junh de 2017, e en Diari Oficial de la Generalitat de Catalunya numèro 7401, deth 29 de junh de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.

Palau deth Parlament, 10 d’octobre de 2017

Eth secretari dusau
          Era presidenta

David Pérez Ibáñez
     Carme Forcadell i Lluís

Lei des volontats digitaus e de modificacion des libres dusau e quatau deth Còdi civiu de Catalonha 

Preambul

I
Es persones utilizen cada viatge damb mès freqüéncia es entorns digitaus entà desvolopar es activitats dera vida personau e professionau. Aguestes activitats genèren ua diuersitat d’archius que, un viatge era persona s’a mòrt, tanben formen eth sòn legat. Dera madeisha manèra, dempús dera mòrt pòden demorar uns drets e ues obligacions de natura juridica diuèrsa sus es diferenti archius qu'age generat era activitat des rendedors de servicis, respècte as quaus s'a de decidir qué cau hèr. Soent, es contractes que se soscriuen damb es rendedors de servicis digitaus o es politiques qu'aguesti an en vigor non establissen qué succedís quan era persona se morís o quan a era capacitat judiciauments modificada e, donques, quina a d’èster era destinacion des archius digitaus. Era legislacion en vigor en matèria de successions non da arresponsa ad aguestes qüestions. Ath delà, en encastre des interaccions que se produsissen enes hilats sociaus soent mos trapam deuant drets de caractèr plan personau que s’extinguissen damb era mòrt dera persona. Aguestes qüestions e d'autes de restacades an començat a generar inquietud ena ciutadania e tot hè a preveir qu'aguesta inquietud s’incrementarà a mesura que s’estene er usatge des hilats sociaus e era preséncia des persones en aguesti hilats e, en generau, enes entorns digitaus. Conven, donques, establir ues normes que permeten determinar com s’a d’administrar eth legat relatiu ara activitat de cada persona enes entorns digitaus. 
Entà gestionar era traça enes entorns digitaus quan era persona se morís o quan a era capacitat judiciauments modificada e entà evitar damatges en d'auti drets o interèssi autant dera madeisha persona coma de tresaus, aguesta lei establís qu'es persones pòden manifestar es sues volontats digitaus entà qu’er ereu, eth legatari, er executor testamentari, er administrador, eth tutor o era persona designada entà executar-les actuen deuant es rendedors de servicis digitaus dempús dera sua mòrt o en cas d'auer era capacitat judiciauments modificada. Per miei d’aguestes volontats digitaus, es persones pòden ordenar es accions que considèren mès adaptades entà facilitar, en cas de mòrt, qu'era desaparicion fisica e era pèrta de personalitat que compòrte s’estenen parièraments as entorns digitaus e qu'açò contribuïsque a redusir eth dolor des persones que les suberviuen e des persones damb es quaus agen ligams familhaus, d’afècte o amistat, o ben que se’n perpètue era memòria damb era conservacion des elements qu'aguestes determinen enes entorns digitaus o damb quina auta solucion que sigue que considèren pertinenta en exercici dera libertat civiu que les correspon en vida. Aguestes madeishes accions s'an de poder ordenar, quan se gaudís de plea capacitat d’actuar, en cas que se produsisque ua pèrta sobrevenguda d’aguesta capacitat. 
Segur, tanben, qu’era activitat digitau des menors d’edat ne pòt afectar eth desvolopament e pòt auer repercussions negatives pera incapacitat de gestionar adequadaments era sua preséncia enes entorns digitaus. En çò que concernís as donades digitaus des  menors d’edat, era Lei faculte as qu'an era potestat parentau e es tutors entà que velhen tà qu'era preséncia des menors e es tutelats enes entorns digitaus sigue adequada e non les genère risqui. Ad aguest efècte, an de poder promòir es mesures adequades deuant es rendedors de servicis digitaus e sollicitar tanben, damb caractèr excepcionau, era assisténcia des poders publics. 

II

Entà dar responsa ad aguestes qüestions, s’a considerat de besonh impulsar ues disposicions que determinen era manèra d’administrar era preséncia des persones enes entorns digitaus pendent era sua minoria d’edat e enes suposicions de capacitat judiciauments modificada e de mòrt. 
Er entratge d’aguestes nauetats compòrte era modificacion deth libre dusau e deth libre quatau deth Còdi civiu de Catalonha e s’empare en article 129 der Estatut d’autonomia de Catalonha, qu'atribuís ara Generalitat era competéncia exclusiva en matèria de dret civiu, a excepcion des matèries qu’er article 149.1.8 dera Constitucion atribuís en tot cas ar Estat. 
D’un costat, se modifique eth libre dusau deth Còdi civiu de Catalonha entà preveir era possibilitat qu'era persona, quan autrege un poder en prevision de pèrta sobrevenguda de capacitat, pogue fixar qui s’encuedarà d’executar es sues volontats digitaus e establir era artenhuda dera gestion laguens eth poder. 
Tanben, s’establís era facultat de velhament des progenitors e es tutors des  menors d’edat entà qu'era preséncia d’aguesti enes entorns digitaus sigue apropriada e no les genère risqui, dera madeisha manèra que s’establís qu'es progenitors e es tutors poguen promòir es mesures adequades e oportunes e sollicitar era assisténcia des poders publics. 

En suposicions taxades –unicaments se s’acredite que i a un risc clar entara salut fisica o mentau des menors d’edat–, s’abilite as progenitors e tutors entà sollicitar era suspension provisionau des sòns compdes actius, en tot auer-les escotat prèviaments e sense damatge de promòir er emparament public per miei des procediments corresponents. 
De un aute costat, se regule eth regim des volontats digitaus en cas de mòrt entà preveir qu'eth testament, eth codicil o es memòries testamentàries tanben poguen contier volontats digitaus e designar ara persona que s’encuede d’executar-les. En cas que non s’age designat ad arrés, s’establís qu’er ereu, er executor testamentari o er administrador der eretatge pòt executar es volontats digitaus o ben encomanar era execucion a ua auta persona.
Es volontats digitaus se pòden ordenar non sonque per miei de testament, codicil o memòries testamentàries, mès tanben, a manca de disposicions de darrèra volontat, per miei d’un document de volontats digitaus que s’a d’inscríuer en Registre electronic de volontats digitaus, un nau esturment registrau de caractèr administratiu que se cree damb er objectiu de facilitar e incrementar es vies disponibles entà deishar constància des volontats digitaus. 
Complementàriaments, se precise qu'era persona que s’encuede d’executar es volontats digitaus tanben se pòt designar per miei de toti es esturments que se pòden emplegar entà ordenar-les e se complète era regulacion deth mòde successòri deth libre quatau deth Còdi civiu de Catalonha entà includir-i era execucion des volontats digitaus deth causant. 
Fin finau, s’incorpòre ath libre quatau deth Còdi civiu de Catalonha, per miei d’ua disposicion addicionau, era regulacion basica deth Registre electronic de volontats digitaus, en qué s’an d’inscríuer es documents de volontats digitaus, e s’establís eth regim d’accès ath Registre e era emission de certificats. Era organizacion, eth foncionament e er accès ath Registre electronic de volontats digitaus s’an d’establir per reglament, per çò que s’establís era abilitacion corresponenta per miei d’ua disposicion finau, era quau s’empare en article 129 der Estatut, e tanben en article 150.b der Estatut, d’acòrd damb eth quau correspon ara Generalitat, en matèria d’organizacion dera sua administracion, era competéncia exclusiva sus es diuèrses modalitats organizatives e esturmentaus entara accion administrativa. 
Era regulacion prepausada tanben a present er article 53.1 der Estatut, en vertut deth quau es poders publics an de facilitar eth coneishement dera societat dera informacion e an d’impulsar er accès ara comunicacion e as tecnologies dera informacion, en condicions de parieritat, en toti es encastres dera vida sociau, includit eth laborau; an de fomentar qu’aguestes tecnologies se meten ath servici des persones e non afècten negativament as sòns drets, e an de garantir era prestacion de servicis per miei des nomentades tecnologies, d’acòrd damb es principis d’universalitat, continuitat e actualizacion.
Se rebremben, tanben, es principis e es disposicions dera Convencion sus es drets des persones damb invaliditat, aprovada en Naua York eth 13 de deseme de 2006 e ratificada per Estat espanhòu eth 21 d’abriu de 2008, principis e disposicions qu'an estat ja objècte de recepcion per part deth Còdi civiu de Catalonha e des modificacions que n'a estat objècte a compdar dera aprobacion dera Convencion nomentada. 

Capítol I. Modificacion deth libre dusau deth Còdi civiu de Catalonha, relatiu ara persona e ara família
Article 1. Modificacion der article 222-2, en çò que concernís As volontats digitaus en cas de pèrta sobrevenguda de capacitat 
Se modifique er article 222-2 deth Còdi civiu de Catalonha e s’i hig un apartat, eth 4. Er article 222-2 demore redigit dera manèra següenta:
«Article 222-2. Poder en prevision de pèrta sobrevenguda de capacitat 
»1. Non cau méter en tutelatge es persones majors d'edat que, per causa d'ua malautia o deficiéncia persistenta de caractèr fisic o psiquic, non se pòden governar per eres madeishes, s'ad aguest efècte an nomentat un apoderat en escritura. 
»2. Eth poderdant pòt ordenar qu'eth poder produsisque efèctes dempús der autrejament, o ben establir es circonstàncies qu'an de determinar er inici dera eficacitat deth poder. En prumèr cas, era pèrta sobrevenguda de capacitat deth poderdant non compòrte era extincion deth poder. Eth poderdant tanben pòt fixar es mesures de contraròtle e es causes pes quaus s'extinguís eth poder. 
»3. S'en interès dera persona protegida s'arribe a constituïr eth tutelatge, era autoritat judiciau, en aqueth moment o damb posterioritat, a instància deth tutor, pòt acordar era extincion deth poder. 
»4. Eth poderdant pòt establir era gestion des sues volontats digitaus e era sua artenhuda entà que, en cas de pèrta sobrevenguda dera capacitat, er apoderat actue deuant es rendedors de servicis digitaus damb es qui eth poderdant aurà compdes actius a fin de gestionar-les e, s'ei eth cas, sollicitar-ne era anullacion. Ena mesura que sigue possible, eth poderdant tanben a de poder conéisher es decisions sus es compdes actius qu'age d'adoptar er apoderat e participar-i.» 
Article 2. Modificacion der article 222-36, en çò que concernís Ara preséncia des tutelats en entorns digitaus 
Se modifique er article 222-36 deth Còdi civiu de Catalonha e s’i higen dus apartats, eth 3 e eth 4. Er article 222-36 demore redigit dera manèra següenta:
«Article 222-36. Relacions entre tutors e tutelats 
»1. Eth tutor a de tractar ath tutelat damb consideracion e andús s'an de respectar mutuauments. 
»2. Eth tutelat, s'ei menor d'edat, a d'aubedir ath tutor, que, damb fin educativa, lo pòt corregir d'ua manèra proporcionada, rasonabla e moderada, damb plen respècte ara sua dignitat e integritat fisica e psiquica. 
»3. Eth tutor a de velhar entà qu'era preséncia deth tutelat enes entorns digitaus sigue apropriada ara sua edat e personalitat, a fin de protegir-lo des risqui que ne poguen derivar. Es tutors tanben pòden promòir es mesures adequades e oportunes deuant es rendedors de servicis digitaus e, entre d’autes, sollicitar-les que se suspene provisionauments er accès des tutelats as sòns compdes actius, a condicion que i age un risc clar, immediat e grèu entara sua salut fisica o mentau, en tot auer-les escotat prèviaments. Er escrit adreçat as rendedors de servicis digitaus a d’anar acompanhat der informe deth facultatiu en qué se constate era existéncia d’aguest risc. Era suspension der accès demore sense efèctes en tèrme de tres mesi a compdar deth moment en qué s’age adoptat, lheuat que sigue ratificada pera autoritat judiciau. 
»4. Es tutors pòden sollicitar era assisténcia des poders publics as efèctes de çò qu'establissen es apartats 2 e 3.»

Article 3. Modificacion der article 236-17, en çò que concernís Ara preséncia des hilhs en entorns digitaus
Se modifique er article 236-17 deth Còdi civiu de Catalonha, s’i hig un nau apartat 5 e er anterior apartat 5 ven er apartat 6. Er article 236-17 demore redigit dera manèra següenta:
«Article 236-17. Relacions entre tutors e hilhs
»1. Es progenitors, en vertut des sues responsabilitats parentaus, an de susvelhar as hilhs, prestar-les neurituds en sens mès ample, conviuer-i, educar-les e proporcionar-les ua formacion integrau. Es progenitors tanben an eth déuer d'administrar eth patrimòni des hilhs e de representar-les. 
»2. Es progenitors determinen eth lòc o es lòcs a on viuen es hilhs e, d'ua manèra sufisentaments motivada, pòden decidir que residisquen en un lòc diferent dera abitança familhau. 
»3. Es progenitors e es hilhs s'an de respectar mutuauments. Es hilhs, mentre son en potestat parentau, an d'aubedir as progenitors, lheuat que les sagen d'imposar conductes indignes o delictives.
»4. Es progenitors, damb fin educativa, pòden corregir as hilhs en potestat d'ua manèra proporcionada, rasonabla e moderada, damb plen respècte ara sua dignitat e integritat fisica e psiquica. 
»5. Es progenitors an de velhar entà qu'era preséncia deth hilh enes entorns digitaus sigue apropriada ara sua edat e personalitat, a fin de protegir-lo des risqui que ne poguen derivar. Es progenitors tanben pòden promòir es mesures adequades e oportunes deuant es rendedors de servicis digitaus e, entre d’autes, sollicitar-les que suspenen provisionauments er accès des hilhs as sòns compdes actius, a condicion que i age un risc clar, immediat e grèu entara sua salut fisica o mentau, en tot auer-les escotat prèviaments. Er escrit adreçat as rendedors de servicis digitaus a d’anar acompanhat der informe deth facultatiu en qué se constate era existéncia d’aguest risc. Era suspension der accès demore sense efèctes en tèrme de tres mesi a compdar deth moment en qué s’age adoptat, lheuat que sigue ratificada pera autoritat judiciau.
»6. Es progenitors pòden sollicitar excepcionauments era assisténcia e era intervencion des poders publics as efèctes de çò qu'establissen es apartats 3, 4 e 5.»

Article 4. Addicion d’ua letra ar apartat 1 der article 222-43, en çò que concernís Ara anullacion de compdes digitaus a instància deth tutor e er administrador patrimoniau 

Se hig ua letra, era l, ar apartat 1 der article 222-43 deth Còdi civiu de Catalonha, damb eth tèxte següent:
«Article 222-43. Actes que requerissen autorizacion judiciau
»1. Eth tutor e er administrador patrimoniau an de besonh autorizacion judiciau entàs actes següenti: 

»[...]
«l) Demanar as rendedors de servicis digitaus era anullacion de compdes digitaus, sense damatge dera facultat de sollicitar-ne era suspension provisionau enes tèrmes der article 222-36.» 
Article 5. Addicion d’ua letra ar apartat 1 der article 236-27, en çò que concernís Ara anullacion de compdes digitaus a instància des progenitors
Se hig ua letra, era k, ar apartat 1 der article 236-27 deth Còdi civiu de Catalonha, damb eth tèxte següent:
«Article 236-27. Actes que requerissen autorizacion judiciau
»1. Es progenitors o, s'ei eth cas, er administrador especiau, en çò que concernís as bens o as drets des hilhs, an de besonh autorizacion judiciau entàs actes següenti: 
»[...]
«l) Demanar as rendedors de servicis digitaus era anullacion de compdes digitaus, sense damatge dera facultat de sollicitar-ne era suspension provisionau enes tèrmes der article 236-17.»

Capítol II. Modificacion deth libre quatau deth Còdi civiu de Catalonha, relatiu as successions
Article 6. Addicion d’un article ath capítol I deth títol I, en çò que concernís As volontats digitaus en cas de mòrt 

Se hig un article, eth 411-10, ath capítol I deth títol I deth libre quatau deth Còdi civiu de Catalonha, damb eth tèxte següent: 

«Article 411-10. Volontats digitaus en cas de mòrt
»1. Se compren per volontats digitaus en cas de mòrt es disposicions qu'establís ua persona entà que, dempús dera sua mòrt, er ereu o er executor testamentari universau, se n’i a, o era persona designada entà executar-les actue deuant es rendedors de servicis digitaus damb es qui eth causant age compdes actius.
»2. Eth causant, enes volontats digitaus en cas de mòrt, pòt disposar eth contengut e era artenhuda concrèta dera encomana que s'a d'executar, en tot includir-i qu'era persona designada amie a tèrme bèra ua o bères ues des accions següentes: 
»a) Comunicar as rendedors de servicis digitaus era sua mòrt. 
»b) Sollicitar as rendedors de servicis digitaus que s'anullen es sòns compdes actius. 
»c) Sollicitar as rendedors de servicis digitaus qu'executen es clausules contractuaus o que s'activen es politiques establides entàs casi de mòrt des titulars de compdes actius e, s'ei eth cas, que li liuren ua còpia des archius digitaus que siguen enes sòns servidors. 
»3. Es volontats digitaus se pòden ordenar per miei des esturments següenti: 
»a) Testament, codicil o memòries testamentàries.
»b) S'era persona non a autrejat disposicions de darrèra volontat, un document que s'a d'inscríuer en Registre electronic de volontats digitaus. 
»4. Eth document de volontats digitaus se pòt modificar e revocar en quinsevolh moment e non produsís efèctes se i a disposicions de darrèra volontat. 
»5. S'eth causant non a exprimit es sues volontats digitaus, er ereu o er executor testamentari universau, se n’i a, pòt executar es accions des letres a, b i c der apartat 2 d’acòrd damb es contractes qu'eth causant age soscrit damb es rendedors de servicis digitaus o damb es politiques qu'aguesti rendedors agen en vigor. 
»6. S'eth causant non ac a establit autaments enes sues volontats digitaus, era persona a qui correspon d’executar-les non pòt auer accès as contenguts des sòns compdes e archius digitaus, lheuat qu'obtengue era autorizacion judiciau corresponenta. 
»7. S'eth causant non ac a establit autaments, es despenses originades pera execucion des volontats digitaus van a cargue der actiu ereditari.» 
Article 7. Modificacion der article 421-2, en çò que concernís As volontats digitaus en testament
Se modifique er article 421-2 deth Còdi civiu de Catalonha, que demore redigit dera manèra següenta:

«Article 421-2. Contengut deth testament
»1. En testament, eth causant ordene era sua succession per miei dera institucion d’un o mès ereus e pòt establir legats e d'autes disposicions entà dempús dera sua mòrt. 
»2. Eth testament, ath delà de çò qu'establís er apartat 1, pòt contier es volontats digitaus deth causant e era designacion d’ua persona que s’encuede d’executar-les. En cas que non s’age designat arrés, er ereu, er executor testamentari o er administrador der eretatge pòt executar es volontats digitaus o ben encomanar era execucion a ua auta persona.

Article 8. Addicion d’un article ath capítol I deth títol II, en çò que concernís Ara persona designada entà executar es volontats digitaus

Se hig un article, eth 421-24, ath capítol I deth títol II deth libre quatau deth Còdi civiu de Catalonha, damb eth tèxte següent:

«Article 421-24. Designacion dera persona que s’encuede d’executar es volontats digitaus deth causant 
»1. Era designacion dera persona fisica o morau que s’encuede d’executar es volontats digitaus se pòt hèr en testament, en codicil o en memòria testamentària e, a manca d’aguesti esturments, en un document de volontats digitaus, eth quau necessàriaments a d’especificar era artenhuda concrèta dera sua accion. Aguest document s’a d’inscríuer en Registre electronic de volontats digitaus. 
»2. Er autrejant des documents a qué hè referéncia er apartat 1 pòt hèr a constar era persona o persones fisiques o moraus as quaus vò que se comunique era existéncia des volontats digitaus.» 

Article 9. Modificacion der apartat 1 der article 428-1, en çò que concernís Ath mòde relatiu as volontats digitaus 

Se modifique er apartat 1 der article 428-1 deth Còdi civiu de Catalonha, que demore redigit dera manèra següenta:

«Article 428-1. Mòde successòri
»1. Eth mòde permet ath causant imposar ar ereu e ath legatari, o as sòns substituts, ua carga, ua destinacion o ua limitacion, que, pera fin a qué arrespon, non atribuís d'auti drets qu'eth de demanar-ne eth compliment, sense que redonde en profit dirècte de qui lo pòt demanar. Eth mòde tanben pòt consistir en imposar era execucion des volontats digitaus deth causant. 
»2. S'eth causant atribuís, en favor d’ua persona o persones determinades, quinsevolhe dret diferent deth de demanar eth compliment deth mòde, se compren qu'a disposat un legat o ua auta disposicion per causa de mòrt, e non pas un mòde, encara qu'eth causant emplegue aguesta expression. 
»3. En cas de dobte sus s'eth testaire a imposat ua condicion o un mòde, o ua simpla recomanacion, se da preferéncia, respectivaments, ath mòde o ara recomanacion. 
»4. Es normes des legats s’apliquen tanben as mòdes s'era sua natura ac permet.» 

Article 10. Addicion d’ua disposicion addicionau relativa ara creacion deth Registre electronic de volontats digitaus 
Se hig ua disposicion addicionau, era tresau, ath libre quatau del Còdi civiu de Catalonha, damb eth tèxte següent:

«Tresau. Registre electronic de volontats digitaus
»1. Se cree eth Registre electronic de volontats digitaus, adscrit ath departament competent en matèria de dret civiu per miei deth centre directiu que n'age atribuïda era competéncia. 
»2. En Registre electronic de volontats digitaus s’inscriuen es documents de volontats digitaus.
»3. Er accès ath Registre electronic de volontats digitaus ei reservat ath titular autrejant e, un viatge mòrt eth titular, as persones que se nomenten enes apartats següenti, a condicion qu'acrediten, per miei deth certificat d’actes de darrèra volontat, qu'eth causant non a autrejat disposicions de darrèra volontat. 
»4. Un viatge mòrt eth titular, es persones qu'acrediten un interès legitim pòden sollicitar un certificat relatiu ara existéncia o non d’un document de volontats digitaus inscrit en Registre electronic de volontats digitaus. A sollicitud dera persona interessada, s'eth causant non disposèc autaments, eth certificat se pòt esténer ara identificacion des persones designades entara execucion des volontats digitaus. 
»5. Sense damatge de çò que dispòse er apartat 4, es certificats relatius ath contengut des volontats digitaus inscrites en Registre electronic de volontats digitaus, un viatge mòrt eth titular, unicaments les pòden sollicitar es persones designades entara execucion des volontats digitaus e sonque se pòden liurar ad aguestes persones. 
»6. Eth Registre electronic de volontats digitaus, se li cònste era mòrt d’un autrejador, pòt comunicar d’ofici era existéncia de volontats digitaus inscrites as persones designades entà executar-les, d’acòrd damb çò que s’establirà per reglament.» 

Article 11. Addicion d’ua disposicion finau relativa ara ordenacion deth Registre electronic de volontats digitaus
Se hig ua disposicion finau, era cincau, ath libre quatau deth Còdi civiu de Catalonha, damb eth tèxte següent:
«Cincau. Organizacion, foncionament e accès ath Registre electronic de volontats digitaus 
»Era organizacion, eth foncionament e er accès ath Registre electronic de volontats digitaus s'an d'establir per reglament.» 
Disposicions addicionaus
Prumèra. Mediacion

Es controvèrsies que sorgisquen en aplicacion d’aguesta lei se pòden sosméter a mediacion entre es persones fisiques o moraus afectades entà qu’arriben a un acòrd. Damb era madeisha fin, era autoritat judiciau les pòt reméter a ua session informativa sus mediacion. 

Dusau. Tractament deth genre enes denominacions referides a persones 

En aguesta lei se compren qu'es denominacions en genre masculin referides a persones includissen hemnes e òmes, lheuat que deth contèxte se’n dedusisque eth contrari. 
Disposicions finaus

Prumèra. Desplegament reglamentari

S’abilite ath conselhèr deth departament competent en matèria de dret civiu entà amiar a tèrme eth desplegament reglamentari d’aguesta lei en çò que concernís ara organizacion, eth foncionament e er accès ath Registre electronic de volontats digitaus, per miei dera orde corresponenta. 

Dusau. Entrada en vigor
Aguesta lei entre en vigor ath cap de vint dies d’auer estat publicada en Diari Oficial de la Generalitat de Catalunya.

